
Ean come parpellette, che sciortie

Dä vegia e vile invêuggia, dov’ëan stæte

In forma de crisalidi assopie,

E in figûe graziosiscime refæte,

Fan pompa de so alette colorie,

E leggee e snelle e tutte soddisfæte

D’êse vegnûe ä vitta nêuvamente

Sghêuan pe-i campi e pe-e ville allegramente.

Ma ô Capitanio ligure ô spiccava

Sorva de tutti senza paragon:

Lê doppo a gran scoverta ò diventava

L’oggetto da comune ammirazion:

De lê solo ne-e nave se parlava,

In lê solo l’ëa fissa l'attenzion:

Da tutti allöa se decantava in lê

Un ommo sommo favorio da-ô Çê.

A-ô portamento dignitoso, all’atto

Nobile tutti i primi a lê dappresso

Scomparivan, e i ciù gentili a-ô tratto

E in cortexia de sotto gh’ëan d’un pesso:

Uña veste pomposa de scarlatto

A ô distingueiva e un manto do cô stesso,

E un cappello guernïo tutto de grosse

Belle ciumme ondezzanti gianche e rosse.

Da uña çentûa de sæa d’opea stupenda,

Laôu de Beatrice spôsa e moæ d’eroi,

A spâ pendeiva tanto nell’orrenda

Giornâ contro Boadil fatale ai moi,

Ch’a doveiva atrettanto ëse tremenda

Contro i selvaggi a-ô nêuvo mondo poi;

Spâ chi ô mostrava grande tanto in guæra,

Quanto ne-ô descrovî uña nêuva tæra.

